Акт прысвячэння Беларусі
Беззаганнаму Сэрцу Марыі ў небяспецы пандэміі каранавірусу

25 сакавіка 2020 г.

О Найсвяцейшая Тройца: Божа Ойча, які даў Марыі гонар быць найбольш годнай сярод Тваіх дачок; Сыне Божы, які даў Ёй ласку стаць Тваёй Маці; Духу Святы, які ўчыніў Яе Тваёй Абранніцай, мы верым у Цябе, пакланяемся Табе, давяраем Табе і любім Цябе!

О Марыя, у небяспецы пандэміі каранавірусу, молячы Цябе аб заступніцтве, мы прысвячаем і даручаем саміх сябе і нашу Айчыну Твайму Беззаганнаму Сэрцу. Будзь нам клапатліваю Маці і нястомнаю Заступніцай у час вялікай небяспекі распаўсюджвання па ўсім свеце гэтай заразнай хваробы. Натхні нас, каб мы верна і ахвярна служылі Табе, Твайму Сыну, Ягонаму Касцёлу і нашым бліжнім. Ты — наша наймілейшая і чулая Маці, якая разумее ўсе цяжкасці і надзеі нашага жыцця, асабліва ў барацьбе паміж дабром і злом. Пачуй нашыя пакорныя просьбы аб дапамозе ў гэтай жахлівай бядзе і сваёю Матчынай любоўю атулі нас, занепакоеных сваім прамінальным і вечным лёсам.

Праз Цябе, о Беззаганная Багародзіца, да падножжа алтара Міласэрнага і Усемагутнага Бога мы прыносім нашую ўдзячнасць за шчодрасць ласкаў, якімі Ён адорвае нас, нашае пакаянне за грахі народа і нашую ахвяру, а таксама просьбу аб вызваленні ад гэтай эпідэміі.

Апякунка Беларусі, Тваёй абароне аддаемся! Прымі нашае Табе прысвячэнне. Будзь з намі на шляхах веры, надзеі і любові. Не пакідай нас у гэты час новых выпрабаванняў. Няхай Усемагутны і Міласэрны Бог праз Тваё заступніцтва дапамагае лекарам, медработнікам і ўсім службам, якія задзейнічаны ў барацьбе з гэтай небяспечнай эпідэміяй. Няхай Пан Бог спашле здароўе ўсім хворым. Няхай Усемагутны Стварыцель благаслаўляе і ратуе нашую Айчыну ад пандэміі каранавірусу.

Просім праз Хрыста, Пана і Валадара нашага. Амэн.

